Nafarroa 2020 Ikusmuga III. Plan Energetikoaren aurreikuspenen arabera, 986 milioi euro inbertitu eta 6.300 enplegu sortuko dira
Gobernuak gaur izan du Berrikuntza, Enpresa eta Lan Departamentuak energia berriztagarrien gaur egungo potentzia %63 handitzeko egindako proiektuaren berri

Parke eolikoa
Nafarroako Gobernuak gaur izan du Berrikuntza, Enpresa eta Lan Departamentuak egindako Nafarroa 2020 Ikusmuga III. Plan Energetikoaren berri. Horretara Foru Gobernuak 177 milioi bideratuko ditu, 986,1 milioi euroko inbertsio osotik. Kopuru horretatik %52,7 energia aurrezkirako eta efizientzirako neurrietara bideratuko da, eta gainerakoa, sistema elektrikoan eta gas sisteman egindako jardunetara eta sorkuntza instalazio berrietara. Proiektua parte-hartze publikora irekita egongo da martxoan. Aurreikuspenen arabera, energia berriztagarrien potentzia %63 handitu nahi da, eta 6.300 enplegu sortu nahi dira.

Horretarako, erronka nagusia indarreko energia-eredua aldatzea eta energia-sistema lehiakor, seguru eta jasangarriagoaren aldeko apustua egitea da, gizarte esparruan (bizi-kalitatea eta enplegua bermatzea), ekonomiaren esparruan (energia lehiakortasun osagai moduan) eta ingurumen esparruan (energia ingurumenari errespetua izanda sortzea). 

Helburu energetikoen artean, planak energia berriztagarrien potentzia %63 handitu nahi du. Gainera, Nafarroaren %100eko autohornikuntza elektrikoa lortu nahi da mota honetako energiarekin; Foru Komunitateak sortutako energia garbiaren %10 esportatzea nahi da; energiaren kontsumoa %16 murriztu nahi da eta Bruselak 2020rako ezarritako helburu guztiak bete nahi dira, hots: energia primarioaren kontsumo-murrizketari dagokionez %20 lortzea (Nafarroak %30 lortu nahi du); energiaren azken kontsumoari dagokionez, Europaren helburua %20 da (Nafarroan %31 izango da); garraiobideetan energia berriztagarriak erabiltzeari dagokionez, EBren helburua %10 da (Nafarroak %11 lortuko du); eta kontsumo elektrikoko berriztagarrietan Europan %29,4 lortu nahi da, eta Nafarroan %110 lortuko da. 

Plan berria beste lau programari estu-estutik lotuta dago: Moderna Plana ekonomia berdea bultzatzeko; VEN plana, Nafarroan ibilgailu elektrikoa ezartzeko; klima-aldaketaren aurreko Nafarroako estrategia, 2020 Ikusmugarekin; eta Azpiegitura Elektrikoen Plana; horrez gain, Foru Komunitateko energia-politikei jarraipena eman ahal izango zaie, energiarako sarbidea bermatuz kalitateari eta kantitateari dagokienez. 

Proposatutako ekintzak
Kontsumo eraginkorra lortzeko, Planean jardun hauek ezarri dira: energia-azterketak, inbertsioak energia-efizientzian eta trebakuntza-planak sektore guztietan; energia lehiakortasun osagai moduan industria-sektorean; mugikortasun elektrikoa (VEN Plana), mugikortasun-kudeatzaileak (ekintza pilotua poligonoetan) eta garraio kolektiboa eta garraiatze efizientea.

Era berean, administrazio publikoari eta zerbitzuen sektoreari dagokienez, energia zerbitzuen enpresak bultzatzea, eraikinak zaharberritzea (isolamendua eta efizientzia instalazioetan) eta energia berriztagarriak ezartzeko laguntzak planteatu dira.

Energia berriztagarrien potentzia handitzeaz gain, hauek proposatzen dira: ekintza berriak energia eolikoan, minieolikoan, biomasan eta fotovoltaikoan; linea elektriko berriak instalatzea; azpiestazioak Ezkabarten, Deikaztelun, Tuteran eta la Sernan; bi gasbide berri Lekunberrin eta Egaibarren, 5 milioiko eta 2,2 milioiko inbertsioak eginda, hurrenez hurren; eta hobekuntzak azpiegitura elektrikoetan, 120 milioi euro guztira.

30 urte energia planifikazioa bultzatzen
Nafarroako Gobernuak 30 urte inguru daramatza energia politikak bultzatzen. 1982an lehenengo laguntzak eman zituen energia berriztagarrien arloan. Sei urte geroago energia eolikorako laguntzak ezarri ziren eta 1989an EHN enpresa taldea sortu zen, CAN, Cementos Portland, Iberdrola eta Sodena enpresen eskutik.

1990ean Foru Gobernuko energia jardunen lehenengo plana sortu zen. Energia berriztagarrien eta gasaren aldeko apustua egin zuen energia-iturri eta aurrezte energetikorako baliabide moduan. 94an lehenengo parke eolikoa sortu zen El Perdónen. Nafarroako I. Plan Energetikoa 1995ekoa da, eta 2000. urtera arteko ikusmuga izan zuen (2005era luzatu zen).

Urte horietan Nafarroan CENER eta CENIFER energia berriztagarrien zentroak abian jarri ziren, eta hiru urte geroago, 2006an, Nafarroa 2010 Ikusmuga II. Plan Energetikoa bultzatu zen.

Enegia berriztagarrien ekarpena kontsumo elektrikoan
Nafarroak 2009. urtean kontsumo elektrikoaren %81i energia berriztagarrien bidez erantzun zion, hau da, 911.000 etxebiztizaren kontsumo elektrikoari dagokiona. Foru Komunitatean 240.000 etxebizitza inguru daudela kontuan hartzen bada, horrek esan nahi du Nafarroan sortutako energia garbiak etxebizitza kopurua lau aldiz gainditzen duela. Datu hori aurreko urtekoa baino %15 handiagoa da, orduan %65 izan baitzen. Datu horiek ikusita, Europan energia berriztagarrien arloan 2020rako finkatutako helburuak gainditu dira.

Europari begira, Nafarroan kontsumitutako energia osotik %21,38 berriztagarria da (Europako adierazleen arabera, energia berriztagarriaren kontsumoa %20koa da). Nafarroari esker, Espainiak Kyotoko Protokoloaren ratioak hobetzen ditu; izan ere, Foru Komunitatean sortutako energiak energia berriztagarriak eta ziklo konbinatuko gasa ditu oinarri batez ere, azken hori Castejónen kokatutako zentral termikoetan lortzen dena.

2009an elektrizitate garbiaren 3.644.081 MWH (megawatt orduko) sortu ziren guztira. Horrek esan nahi du energia berriztagarrien ekoizpenari esker, Nafarroak CO2-ren 3,5 milioi tona isurtzea saihestu duela ikatzezko zentral termiko baten ekoizpenarekin alderatuz gero, edo CO2-ren 1,2 milioi tona Espainian elektrizitatea sortzeko sistemarekin alderatuz gero.
